
Preambula
Afričke države-članice Organizacije afričkog jedinstva (OAU), države-potpisnice ovog sporazuma, “Banjul-povelje o ljudskim pravima i pravima naroda”, 
pozivajući se na odluku br. 115 (XVI) Šesnaeste redovne sjednice Skupštine šefova država i vlada održane 17. do 20. jula 1979. u Monroviji, da se izradi nacrt Afričke povelje o ljudskim pravima i pravima naroda, koja bi između ostalog predviđala i organe za unapređenje i zaštitu ljudskih prava i prava naroda; 
uzimajući u obzir Povelju OAU-a, prema kojo su “sloboda, jednakost i dostojanstvo bitni ciljevi ostvarenja opravdanih želja afričkih naroda”; 
ponovno potvrđujući svečano obećanje iz člana 2. pomenute Povelje da će biti uklonjeni svi oblici kolonijalizma, da će se koordinirati i intenzivirati saradnja i trud radi poboljšanja životnog standarda afričkih naroda, kao i da će se unaprijediti međunarodna saradnja uz dužno poštovanje Povelje Ujedinjenih nacija i Opšte deklaracije o ljudskim pravima; 
uzimajući u obzir snagu svoje tradicije i vrijednosti afričke civilizacije, koja bi trebalo da bude karakteristična za njen odnos prema ljudskim pravima i pravima naroda te da ga vodi; 
spoznajući da s jedne strane fundamentalna  ljudska prava proizilaze iz unutarnjih ljudskih osobina, što opravdava njihovu nacionalnu i međunarodnu zaštitu, a da s druge strane realnost i poštovanje prava naroda treba da bezuvjetno garantuju ljudska prava; 
smatrajući da uživanje prava i sloboda sa sobom donosi i preuzimanje obaveza; 
u ubjeđenju da će pravo na razvoj u budućnosti zadobiti posebnu pažnju, da građanska i politička prava ne mogu biti odijeljena od ekonomskih, socijalnih i kulturnih prava ni u koncepciji ni u univerzalnosti, te da ostvarenje ekonomskih, socijalnih i kulturnih prava predstavlja garanciju za uživanje građanskih i političkih prava; 
svjesne svoje obaveze za ostvarenjem potpune slobode Afrike, čiji se narodi još uvijek bore za svoje dostojanstvo i istinsku nezavisnost, i koji su odlučili da će ukloniti kolonijalizam, neokolonijalizam, aparthejd i cionizam, strane vojne baze koje predstavljaju agresiju, kao i svaki oblik diskriminacije, posebno one rasne, etničke, diskriminacije zbog boje kože i spola, jezika, religije ili političkog nazora; 
ponovno potvrđujući svoje pridržavanje principa prava i sloboda čovjeka i naroda, koje sadrže deklaracije, konvencije i ostali dokumenti koje su prihvatile OAU, Pokret nesvrstanih zemalja i Ujedinjene nacije; 
čvrsto ubijeđene da su zaštita i unapređenja prava i sloboda čovjeka i naroda obaveza, uz neophodnost da se pri tome uzme u obzir i značaj koji tim pravima i slobodama u Africi tradicionalno pripada; 
su se složile u sljedećem: 

I dio: Prava i obaveze
I glava: Ljudska prava i prava narod 
Član 1 
Države-članice OAU-a, potpisnice ove Povelje, priznaju u njoj sadržana prava, obaveze i slobode i poduzimaju mjere za njihovo ostvarenje. 
Član 2 
Svako ima pravo da uživa prava i slobode priznate i zajamčene ovom Poveljom, bez obzira na rasu, etničku grupu, boju kože, spol, jezik, religiju, političke ili druge nazore, imovinu ili bilo koji drugi status. 
Član 3 
(1)   Svi su ljudi jednaki pred zakonom. 
(2)   Svi ljudi imaju isto pravo na zakonsku zaštitu. 
Član 4
Svaki je čovjek nepovrediv. Svako ima pravo na poštovanje života i tjelesne netaknutosti. Nikome ovo pravo ne smije biti samovoljno oduzeto. 
Član 5 
Svako ima pravo na poštovanje svoga ljudskog dostojanstva i priznanje svoje pravne ličnosti. Svaki oblik izrabljivanja, mučenja, surovih i neljudskih tretmana je zabranjen. 

Član 6
Svako ima pravo na ličnu slobodu i sigurnost. Nikome ne smije biti oduzeta sloboda, sem iz razloga ili pod uslovima koji su ranije utvrđeni zakonom. Posebno niko ne smije biti samovoljno uhapšen ili zatvoren. 

Član 7 

(1)    Svako ima pravo da bude zaštićen pravom. To obuhvata: 
a)  pravo na pravnu zaštitu, koju provode nadležni sudovi u državi, od svih radnji, koje povređuju njegova osnovna prava koja čovjeku pripadaju na osnovu sporazuma, zakona, uredbi ili običajnog prava;
b)   pravo da čovjek bude smatran nevinim, sve dok neki nadležni sud  ne utvrdi njegovu krivicu; 
c)   pravo na odbranu, koje uključuje i pravo na odbranu od strane lično odabranog branioca; 
d)   pravo da protiv njega u primjerenom roku bude donesena presuda od strane nepristrasnog suda; 
(2) Niko ne smije biti osuđen zbog radnje ili propusta, koji u vrijeme činjenja odnosno nečinjenja nisu predstavljali krivično djelo. Ne smije biti dosuđena kazna koja nije bila predviđena u momentu radnje. Kazna je lična i može biti dosuđena samo počiniocu.
